
Hoe heerlik verfrissend is dit om die volgende 

boodskap van Nadia van Rijswyk uit Den Haag, 

Nederland, te ontvang:  Dankie vir die tydskrif wat 

soos manna elke twee maande in die gleufie van 

my e-posbus glip. Die artikels is fris en vars en gee 

my asem. Dis lekker om na die son-kant van dinge 

te kyk en te weet... die lewe IS mooi. Dankie Nadia, 

jy laat die Sonder Seëls-harte juig.

Marion-eiland is die tuiste van ongeveer 

2 miljoen seevoëls, ’n trekpleister waarvan 

entoesiastiese voëlkykers, Esmé en Marlou 

van den Berg, nie kon wegbly nie. Saam met 

voëlliefhebbers van oor die wêreld heen het 

hulle die tog per skip aangepak. Bl. 3

Die voorreg om binne-of buitelands te mag reis, 

gaan gepaard met ’n rits verantwoordelikhede, 

waaronder reisversekering. Helmien van der 

Merwe gee praktiese raad. Bl.7

Indien jy een van die onlangse uitgawes van 

Sonder Seëls misgeloop het, kan jy dit aflaai by  

www.sonderseels.co.za. Om met ons te gesels, 

stuur ’n e-posboodskap na kontak@sonderseels.

co.za.

Geniet Sonder Seëls! 

Groete

Lilla du Preez
15 November 2022

Inhoud

Onherbergsaam 
en stormagtig met 

sneeu, koue en 
reën:  

Marion-eiland.

Moenie dink 
bosluise byt net 

in Suid-Afrika 
nie. Hulle is nie 
kieskeurig waar 
hulle woon nie.

Wil jy ’n 
Afrikaanse woord 

JOUNE maak?  
Koop dit dan! Dalk 

wen jy R25 000.

So Lyk 'n Vrou… 
my 40 jaar van hel 
saam met 'n narsis 

– Ilse Verster. 

Met granaatpitte, 
druiwe, avokado 
en fetakaas word 

stampkoringslaai ’n 
feesmaal. 

Is lewendige 
dooie diere wat 
rondsweef en 

diere skrikmaak 
oumerriestories?

Wat lok jou na ’n eiland met stormagtige weer, sterk westewinde, reën 320 dae per 
jaar, sneeu en ’n gemiddelde jaarlikse temperatuur van 4.4°C?  
Esmé en Marlou van den Berg se bootreis is eers uitgestel, en daarna byna 
gekanselleer.

Vroeg in 2020 kondig Birdlife 
Suid-Afrika aan dat ’n besoek aan 
Marion-eiland beplan word met ’n 
luukse passasierskip – spesiaal vir 
voëlgeesdriftiges. Dit neem ons 
nie lank om te besluit om hierdie 
‘een keer in ’n leeftyd’ ondervinding 
met albei hande aan te gryp nie. 
Kort voor lank slaan Covid met al sy 

pille teen seesiekte gepantser, stap 
ons aan boord die MSC Orchestra 
in Kaapstad saam met ongeveer 
1 600 ander dapper seereisigers vir 
’n 7-dag avontuur na Marion-eiland. 
Ons vertrek in relatief stormagtige 
toestande – min het ons geweet 
dat veel erger toestande op ons sou 
wag…

Halfpad 
tussen 
Kaapstad 
en 
Antarktika

grendels toe en word die bootreis 
uitgestel en bykans gekanselleer. 
In Januarie 2022 breek die groot 
dag uiteindelik aan na maande van 
beplanning, seevoëls bestudeer en 
voldoening aan al die Covid-toetse en 
-protokolle. Passasierskepe was mos 
superverspreiders van hierdie virus… 
Met Covid-toetsuitslae, maskers en 

Esmé en Marlou van den Berg



Reis

Waar is Marion-eiland?

Marion-eiland is ongeveer 1 920 km suidoos van Kaapstad geleë 
– ongeveer halfpad Antarktika toe. Dit is een van die twee eilande 
wat bekend staan as die Prins Edward-eilande en is geleë in die 
sub-antarktiese Indiese oseaan. Die eilandgroep bestaan uit die Prins 
Edward- en Marion-eilande – beide onbewoon, met uitsondering 
van ’n aantal navorsingspersoneellede. Die eilande lê op die 46 
grade breedtelyn (suid) – ’n area wat deur talle beskryf word as 
binne die gebied van die ‘onvergeeflike’ sub-antarktiese oseaan en 
ongenaakbare weste winde – die sogenaamde roaring forties. Die 
klimaat hier is koel met ’n gemiddelde jaarlikse temperatuur van 
4.4°C. Die weer is grootliks stormagtig, wat gepaard gaan met sterk 
westewinde, reën en sneeu. Met reënval wat tussen 2400 en 3000 
mm per jaar beloop, reën dit ongeveer 320 dae per jaar. Marion-
eiland beslaan sowat 290 km2 en is baie heuwelagtig met hoë rotse 
langs die 72 km lange kuslyn. 

Beide eilande is as spesiale natuurreservate verklaar. Die area is 
ook as ’n mariene beskermde gebied verklaar. Die aktiwiteite op 
die eilande is gevolglik beperk tot navorsing en bewaring. Marion-
eiland val binne Suid-Afrikaanse grondgebied en ’n meteorologiese 
en biologiese navorsingstasie word daar bedryf.

Suid-Afrika
Marion-eiland
Antarktika
Australië

'n Satellietfoto 
geneem deur Nasa 
se "Earth Observer-1, 
geneem op 5 Mei 2009.
Ligte sneeu is sigbaar 
op die hoogste pieke 
van Marion-eiland, 
terwyl die golwe op 
die weskus breek.

Twee miljoen seevoëls

Daar kan tereg gevra word, 
waarom pak ’n mens ’n tog na so 
’n onherbergsame plek met so 
’n stormagtige klimaat aan? Wel, 
vir een goeie rede: spesiale voëls! 
Die eilandgroepe is deur Birdlife 
Internasionaal as ’n belangrike 
voëlgebied (Important Bird Area) 
verklaar. Marion is die tuiste van 
ongeveer 2 miljoen seevoëls wat 28 
spesies verteenwoordig. Dit sluit vyf 
albatrosspesies in (die sogenaamde 
“nomades van die oseane” weens 
die feit dat hulle die grootste deel 
van hulle lewe op die oseane 
deurbring) wat almal óf ‘bedreig’ 
óf ‘in gevaar’ is, naamlik die groot-, 
swartkop-, bruin-, Indiese geelneus- en 
gryskopalbatrosse. Daarbenewens 
kom verskeie stormswaels, walvisvoëls, 



sterretjies, pikkewyne (vier soorte), die 
bruinroofmeeu, en nog vele meer daar 
voor. 

Die mariene beskermde gebied is egter 
nie net ’n voëlparadys nie, maar ook 
die tuiste van besonderse soogdiere – 
verskeie dolfyne, seeleeus en walvisse, 
wat die seeluiperd (leopard seal) en 
blouwalvis insluit. 

Na meer as drie dae op die uitgestrekte 
oseaan en eindelose horisonne van 
slegs water, kom die eilandgroep 
in sig. Dit gaan gepaard met ’n 
‘ontploffing’ van seevoëls. ’n Ware 
voëlparadys! Tot ’n paar dae gelede was 
langkuifpikkewyn, donsveerstormvoël, 
bassiaan, bloubekalbatros en vele 
ander net woorde. Nou het hulle ons 
metgeselle geword. Met behulp van 
ervare voëlgidse kry al ons metgeselle 
name. Van vroegoggend tot vroegaand 
word die dekke gepatrolleer vir nog 
een van daardie spesiale geveerdes. 
Bande met voëlliefhebbers van oor 
die wêreld heen word gesmee en 
ou kennisse word raakgeloop op die 
dekke in die verre oseaan.

Prins Edward-eilande in sig

Met ons aankoms (ongeveer 11vm) in die 
beskermde marienegebied en met Marion-
eiland in sig, word ons met rare sonskyn 
begroet. Dit verander egter gou in reën, wind 
en ’n omgekrapte oseaan. Met ’n verswakking 
in weersomstandighede en stormsee met tot 
12 meter hoë deinings wat voorspel word, word 
ons besoek aan die eilandgroep kortgeknip 
– soos wat kaptein Pinto gesê het: veiligheid 
eerste! Ons skip moes dus noodgedwonge 
huiswaarts draai na ’n kort besoek aan die 
ekoparadys. Na ongeveer ’n verdere drie dae 
bereik ons Durban se hawe waar ons weer ons 
seebene op land moet afskud. 

Op die gerieflike skip waarmee ons gereis het, 
was daar ook deurgaans lesings oor voëls, 
voëlfotografie en verwante aangeleenthede, 
asook allerhande luukshede en hope ander 
vermaak. Daarbenewens het die vaart die 
geleentheid geskep vir die loodsing van die 
Muisvrye Marion-projek. 



Muisvrye 
Marion 

Muise is ’n groot bedreiging op 
Marion-eiland. Die muise (wat 
deur die toedoen van robjagters 
in die 19de eeu op die eiland 
beland het) het ’n vernietigende 
impak op die ekologie van 
die eiland, wat die doodmaak 
van miljoene seevoëls insluit. 
Die Muisvrye Marion Projek 
beoog om alle muise teen 2024 
van die eiland af te verwyder. 
Lees gerus meer daaroor by 

mousefreemarion.org/. 

Die totale aantal voëlspesies 
wat ons tydens die seereis 
gesien het, is 60. Daarbenewens 
is 20 soogdierspesies en ’n 
hele aantal unieke vissoorte, 
insluitende vlieënde visse en 
pylinkvisse, en verskeie skilpaaie 
waargeneem. Alles was vir 
ons besondere waarnemings 
en al die diepsee voëls nuwe 
toevoegings tot ons lewenslys 
(’n lys waarop ons die aantal 
spesies wat ons identifiseer, 
aanteken). Die Tristanalbatros 
was egter buitengewoon – selfs 
vir die ervare voëlkykers – en 
verdien spesiale vermelding.

Voëlkyk

Esmé kyk al vir ongeveer 30 jaar en Marlou vir 
ongeveer 14 jaar voëls. Marlou stel ook belang 
in voëlfotografie, en hierdie opwindende 
stokperdjie bring ons op interessante plekke 
in Suid-Afrika, maar ook buite Suid-Afrika. In 
Suider-Afrika alleen kom daar meer as 900 
voëlspesies voor. Ons totale lewenslys staan tans 
op ongeveer 700 spesies. Ons stokperdjie gaan 
egter oor baie meer as ’n voëllys. Nie net bring 
dit ons in die natuur en naby aan die skepping 
en so ook ons Skepper nie, maar het dit ons 
oë oopgemaak vir die ongelooflike rykdom 
van voëls in Suid-Afrika (en elders) – elkeen 
met sy eie unieke verekleed, voedsel, habitat, 
gewoontes en bydrae tot die ekostelsel. Dit het 
ons ook geïnspireer om ons voorstedelike tuin in 
’n voëllushof te omskep wat fokus op inheemse 
plantegroei wat voëls lok. Op ’n daaglikse basis 
verskaf hulle vir ons oneindige genot. In ons 

onmiddellike omgewing kon ons al 93 
spesies opteken. 

Tristanalbatros

Hierdie tog was ’n onuitspreeklike voorreg en 
lewensverrykend – werklik ’n belewenis van ’n 
leeftyd! 

Voëlkyk is ’n stokperdjie wat deur oud 
en jonk op enige plek in die wêreld 
beoefen kan word. ’n Goeie voëlboek, ’n 
verkyker en baie entoesiasme ontsluit 
die wonderwêreld van voëls regoor 
ons planeet. Suid-Afrika beskik oor talle 
uitmuntende voëlboeke (voëlsakgidse) 
– in gedrukte formaat en as toepassings 
op selfone. Dit is ’n stokperdjie wat ’n 
mens self kan aanleer. Daar is egter ook 
’n verskeidenheid kursusse beskikbaar 
– aanlyn en andersins. Verder is 
gemeenskapsvoëlgidse wat deur Birdlife 
SA opgelei is, is op talle plekke in Suid-
Afrika beskikbaar om hulp te verleen 
om ’n blik op veral die voëls wat net in 
spesifieke areas voorkom, te kry. Besoek 
https://www.birdlife.org.za/ vir meer 
inligting oor voëlekotoerisme. 

https://mousefreemarion.org/
https://www.down2thewire.org
https://www.birdlife.org.za/

Sommige van ons reis binnelands, en 
ander gaan kuier vir familie of gaan reis 
in die buiteland. En dit is hier waar die 
probleem lê. 

Reisversekering is dikwels ’n uitgawe 
wat oorgesien word totdat die 
teëspoed toeslaan.

In hierdie stadium is dit steeds 
moontlik dat ’n land sy grense kan sluit 
weens ’n toename in Covid-gevalle. 
As jy nie daarteen verseker is nie, is die 
kanse goed dat jy alle geld wat reeds 
betaal is, kan verloor. 

Dít is nodig voor jy vertrek
 � ’n Geldige paspoort
 � Die nodige visums
 � Vliegtuigkaartjies wat jy self of by ’n 
betroubare reisagentskap gekoop het

 � Geldige inentingsertifikate vir verpligte 
inentings wanneer jy na seker lande reis, 
bv., in Afrika-lande soos Kenia, Tanzanië, 
Botswana, Zimbabwe, Ghana is inentings 
vir Geelkoors en Hepatitis A verpligtend. 
Doen navraag by ’n reiskliniek vir spesifieke 
inentings wat jou bestemmingslande 
benodig 

 � Besprekings of uitnodigingsbrief
 � Mediese fonds kaart indien jou mediese 
fonds internasionale dekking bied. Stel jou 
fonds in kennis indien jy oorsee reis en vind 
uit hoeveel dekking dit jou bied. Hou die 
nodige vorms en goedkeuring byderhand

 � Reisversekering 

Reis met  
Gemoedsrus

Versekering -

Wees voorbereid vir 
die onvoorsiene 
Self al tref ’n mens al die 
nodige reëlings om wettig 
en veilig te reis, is daar altyd 
die onvoorsiene wat jou reis 
in ’n nagmerrie kan verander. 
Voldoende reisversekering 
deur ’n betroubare 
versekeraar bied ekstra 
gemoedsrus vir jou en jou 
geliefdes wat tuis agterbly.

Ons reisvlerke is nie 
meer geknip nie. Ons het 

ons vryheid terug en ons 
kan weer die wêreld invaar. 

Helmien van der Merwe 
gee raad oor 

reisversekering 



Reisversekering

Wat kan nou skeef loop? 
Stel jou voor, jy word skielik siek die 
dag voor jy vertrek en beland in die 
hospitaal. Duidelik is jou reisplanne 
iets van die verlede. Eerstens, is dit 
’n reuse teleurstelling want jy het so 
lank gespaar, beplan en uitgesien 
daarna. Met goeie reisversekering 
kan jy ten minste jou 
vliegkaartjie se geld terugeis, 
veral as dit ’n goedkoper 
kaartjie was wat nie die opsie 
van terugbetaling het nie.

Of jy word siek of doen ’n 
besering op in die buiteland, 

soos die geval van ’n ouer reisiger wat 
dringend ’n aortaklepvervanging moes 
ondergaan. Die koste van die operasie, 
die verlenging van die visum en die 
verandering van die vliegtuigkaartjies 
het $40 000 (ongeveer R735 000) 
beloop. 

Of soos die fietsryer wat in Boedapest 
geval en met ’n gebreekte vinger en 
gekraakte arm in die hospitaal beland 
het. Met behoorlike reisversekering 
was dit net ’n oproep later en Europe 
Assist (die mediese verteenwoordiger 
in Europa) tref die nodige reëlings vir ’n 
ambulans, hospitalisasie, mediese sorg 
en al die onkoste is gedek.

Moenie dink bosluise byt net in Suid-
Afrika nie. Hulle is net so bedrywig in 
Italië, Switserland en Europa: soms met 
rampspoedige gevolge. Na ’n bosluisbyt 
wat bosluiskoors veroorsaak het en vele 
besoeke aan die ongevalle afdeling in 
Switserse hospitale, het ’n reisiger se 
rekening op R45 000 te staan gekom. 
Die reisversekering het byna alles gedek.

’n Paar dinge om in gedagte te hou:
 � Neem altyd die mees 
omvattende reisversekering uit 
wat jy kan bekostig. Neem jou 
reisversekeringsinligting en jou 

mediese fondsbesonderhede altyd 
saam met jou op alle uitstappies 
want dit is waar jy dit gaan nodig 
kry. As jy dit in die hotelkamer 
agterlaat, kan die trauma van die 
onvoorsiene ondervinding net 
soveel erger wees voordat jy hulp 
kry. 

 � Indien jy jou vlugkaartjie met 
jou kredietkaart betaal, geniet 
jy ook ’n mate van dekking. Jy 
moet egter onder die ouderdom 
van 75 wees. Slegs Visa-kaarte 
bied die addisionele dekking, nie 
Master-kaarte nie. Dekking beloop 
R5 miljoen en is geldig vir 90 dae.

 � Mediese fondse dek jou mediese 
uitgawes tot op die perk wat jou 
fonds se voordele toelaat. Die 
mediese fonds kan jou wel help 
om ’n visum te reël indien jy langer 
moet bly. Maak vooraf baie seker 
watter voordele jou fonds dek indien 
jy tydens ’n buitelandse reis mediese 
bystand sou nodig kry. Maak seker 
jou fonds dek repatriasiekoste. Sal 
my mediese fonds my dekking 
verleng wanneer ek in die buiteland 
is? Indien wel, maak seker dat jy 
hulle in kennis stel en dat jy alle 
dokumente byderhand het.

Mediese en verwante 
uitgawes vir noodgevalle
Sodra iets in ’n vreemde land gebeur 
waar jy in baie gevalle nie eens 
die taal verstaan nie, maak koste 
in daardie stadium nie saak nie. Al 
waarin jy dan belangstel is om die 
beste moontlike bystand te kry maar 
die rekening kan ’n groot skok wees. 

Die belangrikste voordeel van 
jou reisversekeringspolis is dat 
jou mediese nood- en verwante 
uitgawes se eise in buitelandse 
valuta betaal word. Wanneer jy 
sonder goeie versekering na ’n land 
reis met ’n sterker geldeenheid 
as Suid-Afrika kan die koste van 
mediese dienste ernstige finansiële 
nagevolge inhou. 

Hospitalisasiekoste vir ernstige 
mediese toestande soos beserings 
as gevolg van motorongelukke, of 
siektes soos hartaanvalle, beroerte 
en obstruksie van die derm kan 
buitensporige rekeninge tot gevolg 
hê. In die Verenigde Koninkryk kan 
’n roetine-besoek aan die huisdokter 
jou tussen 150 GBP en 200 GBP 
kos. (dit is tussen R3200 en R4200, 
afhangende van die heersende 
wisselkoers)

Ander voordele
Versekering dek nie net medies gevalle 
nie. Reisversekering bied ook baie ander 
voordele soos:

 � dekking vir verliese weens onvoorsiene 
kansellasie of inkorting van jou reis

 � wanneer jy ’n aansluitingsvlug verpas 
sal dit die addisionele koste dek om jou 
aanvanklike reisplan voort te sit. Jy sal 
selfs die gerief van die sitkamer by die 
lughawe (lounge) mag gebruik

 � koste van repatriasie weens beserings
 � toevallige dood en 
ongeskiktheidsdekking

 � persoonlike aanspreeklikheidsdekking 
 � bagasiedekking
 � verskeie ander ongeriefsdekking soos 
kaping, gyselaarsdrama, onregmatige 
arrestasie en aanhouding

 � verlore reisdokumente
 � motorversekering en bybetalings
 � Lees die poliskontrak sorgvuldig deur 
en vergewis jou van al die bepalings en 
voorwaardes. 

As jy aan gevaarlike aktiwiteite gaan 
deelneem, noem dit aan die maatskappy 
wat die polis uitreik. Maak seker dat jy 
daarvoor gedek word, selfs al beteken dit ’n 
verhoogde of addisionele premie. Gevaarlike 
aktiwiteite sluit in bergklim bo ’n hoogte van 
3 500 m, en motorfietstoer op ’n motorfiets 
met ’n enjinkapasiteit van meer as 500 cc.

Aktiwiteite soos ski en skubaduik word wel 
deur jou reisversekeringspolis gedek, mits 
jy gelisensieer is en/of ’n gelisensieerde 
instrukteur jou vergesel.

Ek koop my vliegtuigkaartjie op 
my kredietkaart. Ek kry gratis 
dekking. Is dit genoeg?
Wanneer jy jou vliegkaartjie met jou 
kredietkaart koop, bied die meeste banke 
komplimentêre dekking, maar dit is 
hoofsaaklik beperk tot mediese dekking.

Vind uit wat dit dek en oorweeg om jou 
dekking te verhoog sodat jy voldoende 
dekking het vir mediese uitgawes, 
kansellasiekoste en verlore bagasie. Daar 
is verskeie aanvullingsopsies op die mark 
beskikbaar.

Anders as jou maandelikse bydrae tot 
jou mediese fonds, is jou reisversekering 
gewoonlik ’n eenmalige premie vir 
die duur van ’n reis; daarom sal jou 
reisversekeringspolis gewoonlik die 
onvoorsiene en onverwagte siekte of 
ongeluk dek.

Maak seker dat jy die poliskontrak sorgvuldig 
lees en dat jy bewus is van al die bepalings 
en voorwaardes asook uitsluitings van die 
kontrak. Persone bo die ouderdom van 70 
betaal gewoonlik verhoogde premies.

Wanneer moet ek my reisversekering 
uitneem?
Neem reisversekering uit voordat jy jou reis aanpak. Jy 
kan reisversekering tot 12 maande voor die reis uitneem, 
maar die kansellasievoordeel is slegs effektief ses maande 
voor jou vertrek. Indien jy jou reis verleng terwyl jy in die 
buiteland is, kan die voordeel verleng word, gewoonlik teen 
addisionele koste. 

Reisversekering

Advies van 
gereelde 

reisigers:

Moenie skroom om 
die beste opsie uit te 
neem nie. Wanneer 
jy in die vreemde 
teëspoed optel, is die 
ekstra uitgawe elke 
sent werd!

Navrae oor reisversekering kan gerig 
word aan Helmien van der Merwe

083 305 7353

021 856 5054

helmien@sfpadvice.co.za

https://www.sfpadvice.co.za/
https://sfp.wc.profileme.app/sfp51
https://www.linkedin.com/in/helmien-van-der-merwe-a2b5a299/

Amore Bekker is Borg ’n Woord se nuwe beskermvrou en sy doen die 
volgende beroep op alle Afrikaanssprekendes:

Verras my met jou Afrikaans en borg of koop ’n woord van jou keuse! 
So help jy ons om die taal in sy volheid in die WAT vas te vang.

Wil jy ’n Afrikaanse woord JOUNE maak? 
Koop dit dan! 

Om die trotse eienaar van ’n Afrikaanse woord van jou keuse te wees, gaan jou R5 000 uit die sak 
jaag.  Jy kry ook gratis toegang tot die aanlyn WAT vir ’n hele 5 jaar! Gaan kyk by www.wat.co.za

Anders kan jy ’n woord borg, en altyd weet: vir jou voortbestaan help ek sorg. Dit kos jou slegs 
R100, en jy kry die bonus van gratis toegang tot die aanlyn WAT vir ses maande.

En die beste nog: Hoe meer woorde jy koop of borg, hoe groter is jou kans om R25 000 te 
wen in die Sanlam-prystrekking in Maart 2023.

Amore Bekker is  
Borg ’n Woord se nuwe beskermvrou

Gee gehoor aan haar oproep en ondersteun die WAT se Borg ’n Woord-projek: 
80% van die WAT se fondse kom van donasies en die Borg ’n Woord-projek. So 
werk jy mee aan die weerspieëling van die Afrikaanse taal in sy wydste omvang 
in die WAT.

 � Borg ’n woord teen R100 per woord
 � Koop ’n woord teen R5 000, dan behoort daardie woord net aan jou
 � Jy kan R25 000 wen in die Sanlam-prystrekking
 � Hoe meer woorde jy koop of borg, hoe groter is jou wenkans
 � Gratis toegang tot die aanlyn WAT vir ses maande as jy  
’n woord borg, of vir 5 jaar as jy dit koop

Waar? www.wat.co.za  

http://www.wat.co.za
http://www.wat.co.za

So Lyk ’n Vrou, is die ware verhaal van Ilse Verster wat 
letterlik uit die dal van doodskaduwee gestap het om weer 
’n gesonde en veilige lewe te kan hê.

Esli, soos Ilse haar karakter in die boek noem, se hel begin 
reeds op sestien jaar toe die aantreklikste matriekseun, 
Bart, haar soen. Sy kon nie haar geluk glo nie en kyk 
elke rooilig daarna mis. Reeds tydens ’n seevakansie by 
Kleinmond net na hulle matriekjaar is Bart obsessief jaloers 
en word Esli met ’n ysterhand regeer. Hy vertrek vroeër 
om vir militêre diens aan te meld. Hy het egter sy spioene 
en sy moet naby die telefoon bly sodat sy beskikbaar is 

wanneer hy bel. Dis vroeg sewentigs en die destydse 
bestel dikteer baasskap vir mans en onderdanigheid 
vir vroue. Esli se droom om te gaan studeer sneuwel 
sodat Bart kan studeer en sy die pot aan die kook 
hou.

Dis egter nie net Bart wat vir Esli afknou nie. Sy 
hele gesin deel in die pret. Esli se skoonma is 
veral venynig en steun Bart in al sy dwalinge. Bart 
se broers “pas haar op” wanneer Bart uitstedig is. 
Ondanks baie voorvalle van psigologiese en fisiese 
mishandeling word twee seuns uit die huwelik 
gebore. Esli het nou ’n rede om alles moontlik te 

So Lyk ʼn Vrou …
my 40 jaar van hel saam met ʼn narsis 
deur Ilse Verster

Soms verskyn ’n boek wat die gewete van ’n 
samelewing aanspreek. Hierdie is so ’n boek. Dis egter 
dan belangrik dat soveel moontlik mense dit moet lees, 
veral in die huidige Suid-Afrika waar soveel vroue- en 
kinders mishandel en verwoes word.



Lekker lees

doen om haar huwelik te laat slaag. 
Haar kinders ly ook geweldig onder die 
aanvalle op haar. Hulle kan nie eens 
maats huis toe bring nie. Die situasie is 
altyd plofbaar.

Esli lê gereeld in haar eie braaksel 
voordat sy orent kan sukkel om haar 
bloed van die mure of kaste te was. 
Haar ma huisves haar met tye wanneer 
sy van die geweld vlug, maar sy moet 
altyd weer terug.  Bart het intussen ’n 
alkoholis geword wat hom tydens sy 
aanrandings sonder enige rede laat.

So beland Esli keer op keer in ’n senu-
kliniek waar die psigiater haar laat 
verstaan dat sy nie nog sulke hewige 

aanrandings sal oorleef nie. As leser 
is ek ook al moedeloos oor Esli se 
onvermoë om Bart te verlaat. Dis egter 
die verhaal van elke mishandelde 
mens wat nie werklik hulp van iemand 
kry om uit die situasie te kom nie. Dis 
’n groot aanklag teen die samelewing. 
Die verskrikking van hierdie uiterste 
verhaal het my laat besef dat ’n mens 
fyn moet luister en fyn moet kyk 
na die mense om jou. Bart was die 
toonbeeld van ’n ordentlike, joviale 
en aangename man. Daar is egter 
altyd talle hulpkrete wat ’n mens nie 
mag ignoreer nie. Soveel mense word 
daagliks in ons land vermoor. Dikwels 
deur ’n geliefde.

Dit is die waarde van hierdie boek: die 
geweld, die afbreek van ’n mens, die 
passiewe deelname aan die proses 
en die onbetrokkenheid van mense 
word woord-vir-woord uitgespel. 
As leser mag jy nooit hierna sê dat 
jy nie geweet het nie. So Lyk ’n Vrou 
hoort in elke huis. Dit breek deur alle 
ontkenning. Ek dink dis die beste 
geskenk vir elke mishandelde, man, 
vrou of kind. Dis die lig in die tonnel.

Soveel mense was bewus van Esli 
se ellende, maar niemand het haar 
daaruit gaan haal nie. Eers toe sy in die 
dal van doodskaduwee is, skop haar 
laaste bietjie oorlewingsdrang in ...

November 202213

Deur Tina Swiegers, 
mede-eienaar van  
Boekeplek & Kuierstoep,  
Aureliastraat 658,  
Garsfontein 

https://www.facebook.com/boekeplek/

In Landbou Boerekos  
(Uitgawe 20) gee Arina du Plessis, 
redakteur, die volgende wenke 
oor hierdie vullende slaai: Hou 
die stampkoringslaaibasis in die 
yskas, maar voeg die gekapte 
babaspinasie en avokado by net 
voor ete, en net soveel soos nodig.

Stampkoringslaai
met granaat

Lewer 10 porsies.

Bestanddele 
 y 1 pakkie (500 g) stampkoring
 y 5 ml sout
 y 1 liter water
 y 1 groot rooi-ui, baie dun gesny
 y 1 komkommer, pitte uitgeskraap en in 

klein blokkies gesny
 y 375 ml pitlose, rooi druiwekorrels, 

gehalveer
 y 2 wiele fetakaas, in klein blokkies gesny
 y 250 ml granaatpitte
 y 60 ml fyngekapte, vars pietersielie

 y 180 ml goeie mayonnaise
 y 60 ml olyfolie
 y Sap van 1 groot suurlemoen
 y 30 ml bruinasyn
 y 30 ml suiker
 y 7 ml geroosterde kerriepoeier
 y Sout en varsgemaalde swartpeper na 
smaak

 y 2 avokado’s, geskil en in blokkies gesny
 y 3 groot hande vol babaspinasie, 
grofgekap

Metode 
 y Verhit die stampkoring, sout en water in ’n kastrol en kook tot die koring gaar is.
 y Dreineer goed en laat afkoel tot kamertemperatuur. Verkoel tot benodig.
 yMeng die ui, komkommer, druiwe, fetakaas, granaatpitte en pietersielie, en voeg dit 

by die koring. 
 yMeng die mayonnaise met die olyfolie, suurlemoensap, asyn, suiker en kerriepoeier, 

en voeg dit by die slaai. Geur met sout en peper.
 yMeng goed deur, bedek lugdig en verkoel vir 1 – 2 dae 

voor dit met die avokado en babaspinasie gemeng en 
voorgesit word.

daar spoke is kan hulle maar kom, hy wat 
Rampie is sien kans vir hulle.

Toe ons vanoggend daar langs die pad 
aankom, is daar niemand nie. Later kom 
tannie Fiela daar aangeloop. Sy vertel 
dat oom Rampie meer as net sy rieme 
styfgeloop het. Hy staan daar in die hoek 
van die plot want hy is te skaam om uit te 
kom omdat die koeie vir hom lag.

Later kom oom Rampie druipstert en 
koponderstebo aangedrentel. Toe kom die 
hele storie uit.

Oom Rampie vertel dat hy net ingedut 
het die vorige aand toe hy so ’n geblaas 
hoor. Toe hy kyk, sien hy twee sulke bleek 
perde wat so sweef. Hy sien toe dis daardie 
oorlede perde wat hier op die plotte kom 
wei het en wat gemaak het asof hulle 
afgetrede resiesperde is. Hulle name was 
Risingsunset en Nevercomehome. Die een 
sê toe vir oom Rampie dat hy nog altyd 
op hulle neergesien het en sleg van hulle 
gepraat het en nou weer dat hulle nie 

Julle weet reeds  
dat ek wat Bollatjie is en my stiefsuster 
Panini hier op ouplot bly. Hier was baie 
donkies, maar hulle het verdwyn en 
nou is net ons twee merries hier oor. 
Oorkant die pad op anderplot bly my 
ma, tannie Fiela. Sy is die houvrou van 
oom Rampie wat ook daar bly. Oom 
Rampie is baie trots op homself. 

Om een of ander rede begin Panini 
praat oor spoke. Sy is toe nie seker 
wat dit is en hoe dit lyk nie. Maar sy 
weet te vertel dat sy gehoor het dat 
dit lewendige dooie diere is wat hier 
rondsweef en diere skrikmaak. Toe ons 
nou afstap na die pad om vir my ma 
en oom Rampie te groet, besluit ons 
om hulle te vra wat spoke nou eintlik is. 
Tannie Fiela sê toe dat dit waar is dat dit 
lewendige dooie diere is en dat hulle 
baie gevaarlik is. Oom Rampie gee so 
’n snork en sê dat dit oumerriestories 
is en dat hy niks daarvan glo nie. As 

Daar IS spoke
Panini

lewendige dooi diere is nie. Dis tyd dat 
hy wat Rampie is ’n les geleer word. Hulle 
gaan al sy nonsens uit hom skop en hom 
vir ’n toegif nog heftig byt.

Hulle storm toe op oom Rampie af en hy 
hardloop vir lewe en dood, sommer so 
deur die plek waar die koeie slaap en hy 
skree so ver as wat hy gaan. Maar hulle 
bly by en skop en byt. Toe hy nie meer 
kon nie, het oom Rampie om verskoning 
gebalk en die perde het hom toe gelos 
en is daar weg. Oom Rampie sê dat alles 
nog kon gaan maar daardie spoke se 
stank! Toe hulle weg is het oom Rampie 
ontdek dit was hy!

Nou lyk dit vir ons twee asof oom Rampie 
’n nuwe nederigheid op hom het en baie 
versigtig is oor wat hy sê. Ook maar goed, 
want ons wil nie in hierdie spookding 
beland omdat hy nie ’n wag voor sy bek 
het nie.

groetnis 
Bollatjie

Bollatjie


